
This book is part of the Ikpigittiarlugik Nuna Imarlu reading series, developed 
by the Department of Environment in Nunavut. The Ikpigittiarlugik Nuna 
Imarlu reading series is a unique, Nunavut-developed literacy initiative that 
infuses environmental stewardship, hunting practices, and knowledge of 
Nunavut’s land and sea into a culturally appropriate reading program.
 
The Ikpigittiarlugik Nuna Imarlu reading series was developed to support the 
reading level guidelines outlined in Uqalimaariuqsaniq, the Department of 
Education’s Inuktut guided reading program. Uqalimaariuqsaniq is a sequential 
and progressive Inuktut reading program that supports students throughout 
the literacy continuum.

ᐊᖑᓇᓱᒋᐅᕈᑎᒐ

ᓴᖅᑭᑕᐅᔪᑦ

ᓄᓇᕗᒻᒥ ᒥᕐᖑᐃᖅᓯᕐᕖᑦ ᐃᑦᑕᕐᓂᓴᓕᕆᔨᒃᑯᓐᓄᑦ

ᑎᑎᖅᑐᒐᖅᑐᖅ

ᐊᒫᓐᑕ ᓵᓐᑦᓚᓐᑦ



ᔭᐃᒥᓯ ᐃᑦᑐᐊᖅᐳᖅ. ᐅᐱᕐᖔᑦᑎᐊᕚᓘᓪᓗᓂ. 
ᖁᕕᐊᑦᑕᑦᑎᐊᖅᑐᖅ. ᐅᓪᓗᒥ ᐊᕿᒡᒋᕆᐅᕋᓱᖕᓂᐊᕋᒥ! 

ᔭᐃᒥᓯ ᐊᖑᓇᓱᒋᐊᖃᑎᖃᓚᐅᖅᓯᒪᓪᓗᓂ 
ᐊᑖᑕᒥᓂᒃ, ᑭᓯᐊᓂ ᑭᓱᓚᐅᖅᓯᒪᓇᓂ.

ᔭᐃᒥᓯᐅᑉ ᖁᓕᑦᑕᐅᔭᓂ ᑲᒦᖕᓂᓪᓗ ᐊᑎᓪᓗᓂᒋᒃ 
ᐊᓂᓪᓗᓂ. ᐊᑖᑕᖓᑕ ᖃᒧᑏᖕᓄᑦ 
ᐅᓯᓕᐅᑎᓪᓗᓂᐅᒃ ᑐᐱᖅ. ᓯᓂᑦᑕᕆᐊᕐᓂᐊᕐᒪᑎᒃ, 
ᖃᐅᒻᒪᓕᖅᑎᓪᓗᒍ ᓂᐱᓕᖅᑎᓪᓗᒍᓗ 
ᐊᕿᒡᒋᕋᓱᒃᑎᐊᕐᓇᕐᓂᖅᐹᖑᒻᒪᑦ. 

ᐊᑖᑕᒌᒃ ᑕᖂᑦ ᓂᕿᓂᒃ ᑕᑕᒃᑐᖅ ᖃᒧᑏᖕᓅᖅᑐᒍ. 
ᔭᐃᒥᓯ ᓂᕆᐅᑦᑐᓂ ᓄᑖᑯᓗᖕᒥᒃ 
ᐊᕿᒡᒋᖅᑐᕐᓂᐊᖅᑐᒋᓪᓗᓂ ᐅᓐᓄᒃᐸᑦ. ᑭᓯᐊᓂ 
ᖃᐅᔨᒪᔪᖅ ᑕᖁᐊᒡᒋᒃᑲᓐᓂᕆᐊᓖᑦ, 
ᓇᓪᓕᐅᒃᑯᒫᓂᒃ.

“ᔭᐃᒥᓰ, ᑭᓱᒥᒃ ᐳᐃᒍᐃᕕᓄᒃ?” ᐊᑖᑕᖓ 
ᐊᐱᕆᓪᓗᓂ. ᔭᐃᒥᓯ ᖃᒧᑏᖕᓄᑦ ᕿᕕᐊᖅᐳᖅ.

ᖁᑭᐅᑎᖃᕐᒪᑎᒃ ᓴᒃᑯᓂᒡᓗ. ᑐᐱᖃᖅᑐᑎᒃ ᐴᓂᒡᓗ. 
ᓱᐴᔫᖃᖅᑐᑎᒃ ᐅᖅᓱᒃᓴᖕᒐᓂᒡᓗ.  
ᐊᓐᓄᕌᒡᒋᒃᑲᓐᓂᖅᑐᑎᒡᓗ  
ᐋᓐᓂᖅᑐᖅᓯᐅᑎᓕᕆᔾᔪᑎᓂᒡᓗ ᓇᓪᓕᐅᒃᑯᒫᒃᓴᒥᓂᒃ. 
ᐃᒡᒐᐅᔭᖃᖅᑐᑎᒡᓗ, ᒫᓃᑉᐳᖔᕈᑎᓂᒃ 
ᑕᒻᒪᕇᒃᑯᑎᓂᒡᓗ. 

ᔭᐃᒥᓯ ᐃᖅᑲᖅᓴᑦᑎᐊᖅᑐᓂ. ᖃᐅᔨᓪᓗᓂ 
ᑭᒡᒍᑎᖓᓂᒃ.

“ᐅᖅᓱᒃᓴᒡᒋᒃᑲᓐᓂᕆᐊᖃᖅᑐᒍᒃ!” ᐅᖃᖅᐳᖅ. 

“ᑕᐃᒫᑦᑎᐊᖅ,” ᐊᑖᑕᖓ ᐅᖃᖅᐳᖅ. 
“ᐅᖅᓱᒃᓴᒡᒋᒃᑲᓐᓂᕆᐊᖃᖅᑐᒍᒃ ᐊᑐᕐᓂᐊᖅᑕᑦᑕ 
ᐅᖓᑖᓄᑦ.” ᐊᑖᑕᖓ ᑭᕕᒃᓯᓪᓗᓂ 
ᐅᖅᓱᖃᐅᑎᖏᓐᓂᒃ ᒪᕐᕉᖕᓂᒃ ᖃᒧᑏᖕᓄᑦ 
ᐃᓕᓪᓗᒋᒃ. ᐃᖅᑯᖓᓄᑦ ᐃᓕᓪᓗᓂᒋᒃ, ᐊᒃᑐᐊᓇᑎᒃ 
ᐅᓯᖏᓐᓄᑦ. ᑕᐃᒫᒃ, ᑯᕕᓐᓂᕋᓗᐊᖅᐸᑎᒃ, 
ᓱᕈᐃᓂᐊᖏᒻᒪᑎᒃ.

“ᐊᓈᓇᑦᓯᐊᖅ ᐅᖄᓚᕕᒋᒍᒃ ᓇᒧᖖᒐᕐᓂᐊᕐᒪᖔᓐᓄᒃ 
ᖃᖓᓗ ᐅᑎᕐᓂᐊᕐᒪᖕᒑᓐᓄᒃ,” ᐊᑖᑕᖓ ᐅᖃᖅᐳᖅ.

ᔭᐃᒥᓯ ᐃᓗᒻᒧᑦ ᐅᓪᓚᒃᐳᖅ. 
ᖃᐅᔨᒃᑲᐃᔭᕆᐊᖃᒻᒪᕆᖕᒪᑦ ᑭᓇᑐᐃᓐᓇᕐᒥᑦ 
ᓇᒧᙵᕐᓂᐊᕐᓗᓂ. ᑕᐃᒫᒃ, ᐊᓯᐅᓐᓂᖅᐸᑎᒃ 
ᐅᑎᖏᓪᓗᑎᒡᓘᓐᓃᑦ ᐅᑎᕐᕕᒃᓴᖓᒍᑦ, 
ᖃᐅᔨᒪᔪᖃᓛᕐᒪᑦ ᕿᓂᕆᐊᖃᓕᖅᐸᑎᒃ.

“ᐅᑎᐅᔾᔨᓂᐊᖅᐳᑎᑦᑐᑦ ᒪᒪᖅᑐᑯᓗᖕᓂᒃ 
ᐊᕿᒡᒋᑯᓗᖕᓂᒃ!” ᔭᐃᒥᓯᐅᑉ ᐊᓈᓇᑦᓯᐊᖓ 
ᐅᖃᖅᑐᓂ ᐅᖄᓚᐅᑎᒃᑯᑦ.

“ᑕᐃᒪᐃᓐᓇᓱᖕᓂᐊᖅᐳᖓ!” ᔭᐃᒥᓯ 
ᐅᖃᓪᓚᑦᑖᕆᐊᖅᐳᖅ. ᖃᐅᔨᒪᒐᒥ ᐊᓈᓇᑦᓯᐊᖓᑕ 
ᐊᕿᒡᒌᑦ ᒪᒪᕆᓛᑦᑎᐊᕆᒻᒪᒋᑦ.

ᐅᖅᑳᓚᐅᑦ ᐃᓕᓪᓗᓂᐅᒃ, ᐊᐅᓪᓚᕆᐊᖃᓕᖅᐳᖅ! 
ᔭᐃᒥᓯ ᖃᒧᑕᐅᔭᕐᒧᑦ ᐃᑭᓪᓗᓂ ᐊᑖᑕᖓᑕ ᑐᓄᐊᓄᑦ. 
ᖁᓕᑦᑕᐅᔭᖓ ᓇᓴᑦᑎᐊᖅᑐᓂᐅᒃ ᐳᐊᓗᑦᑐᓂᓗ. 
ᐃᖏᕐᕋᓯᕘᒃ!

ᖃᓂᐸᓗᒃᑐᒧᑦ ᖃᖅᑲᔮᑉ ᖃᓂᒋᔮᓅᖅᐸᓪᓕᐊᓪᓗᑎᒃ. 
ᐃᑲᕐᕋᓕᒫᑐᐃᓐᓇᖅ ᐅᖓᓯᓐᓂᖃᖅᑐᓂ 
ᓄᓇᖓᓐᓂᑦ, ᐊᕿᒡᒋᒐᓛᓗᖕᓄᑦ ᑲᑎᖖᒐᕕᐅᓲᖑᒻᒪᑦ. 
ᐊᑖᑕᖓ ᓄᖅᑲᖅᑐᓂ ᐅᖓᓯᓗᐊᖏᑦᑐᒧᑦ 
ᑕᖕᒫᕋᓱᐊᓕᖅᑐᑎᒃ ᑕᕝᕗᖓ. 

“ᓱᓕ ᐊᕿᒡᒋᖅᓯᐅᕆᐊᖓ ᓈᒻᒪᒃᓯᖏᑦᑐᖅ,” 
ᐊᑖᑕᖓ ᐅᖃᖅᑐᓂ. “ᓂᐅᖅᑲᐃᓐᓇᕐᓗᒃ ᐅᑕᖅᑭᓗᓄᒃ 
ᓯᕿᓂᖅ ᓂᐱᔅᓯᐊᕆᓗᑎᒍ.”

ᔭᐃᒥᓯ ᑏᒥᒃ ᑯᕕᓯᓪᓗᓂ ᐊᑖᑕᒥᓄᑦ ᐃᒻᒥᓄᓪᓗ. 
ᓄᓇᑦᑎᐊᕚᓗᒃ ᕿᒥᕐᕈᓪᓗᒍ. ᓂᖃᑐᑯᓘᓪᓗᓂ 
ᓴᐃᓕᓇᖅᑐᓂᓗ ᓄᓇᓕᖕᓃᖏᓐᓇᒥᒃ. 

“ᐃᖅᑲᐅᒪᓂᐊᖅᐳᑎᑦ ᐊᖅᑭᒡᒋᖅ ᐊᑕᐅᓯᐊᕐᓗᒍ 
ᖁᑭᕆᐊᕐᓗᒍ ᑐᖁᒋᐊᕐᓂᐊᖅᐸᑦ,” ᐊᑖᑕᖓ 
ᐅᖃᖅᑐᓂ. “ᐋᓐᓂᑐᐃᓐᓇᕈᕕᐅᒃ ᐊᕿᒡᒋᖅ 
ᑐᖁᑦᑕᐅᑎᒋᖏᓪᓗᒍ, ᓇᒡᓕᒃᓵᑐᐃᓐᓇᕐᓂᐊᖅᑐᖅ.”

“ᖃᓄᐃᓕᐅᕆᐊᖃᕐᓂᐊᕋᒪᓕ ᖁᑭᕈᒃᑯ 
ᑐᖁᑦᑕᐅᑎᒋᖏᑉᐸᑦ?” ᔭᐃᒥᓯ ᐊᐱᕆᕗᖅ.

“ᕿᒪᕉᑎᑐᐃᓐᓇᕆᐊᓕᒃ ᐃᔨᕐᓗᓂᓗ, 
ᓇᓂᓇᓱᐊᕆᐊᖃᕐᓂᐊᖅᑕᐃᑦ ᑐᖁᓪᓗᒍ,” ᐊᑖᑕᖓ 
ᐅᖃᖅᑐᓂ. “ᓇᓂᖏᒃᑯᕕᐅᒃ, ᓇᒡᓕᒃᓵᕐᓂᐊᖅᑐᖅ. 
ᐆᒪᔪᓕᒫᑦ ᓇᒡᓕᒃᓵᕆᐊᖃᖏᒻᒪᑕ.”

ᔭᐃᒥᓯ ᓂᐊᖁᕐᒥᓄᑦ ᐊᖏᖅᑐᓂ. ᖃᐅᔨᒪᒐᒥ 
ᐃᓕᖅᑯᓯᕆᔭᐅᓪᓚᕆᖃᑦᑕᕐᓂᖓᓂᒃ ᐊᖑᓇᓱᒃᑐᓄᑦ 
ᑕᒪᓐᓇ.

ᐅᓐᓄᓴᕈᑦᑕᖅᓯᓐᓇᓕᖅᐳᖅ. ᐊᑖᑕᖓᑕ ᔭᐃᒥᓯ 
22ᒥ ᖁᑭᐅᑎᕋᓛᒥᒃ ᑐᓂᓯᓪᓗᓂᐅᒃ 
ᐃᓗᐃᑦᑐᓂᒡᓗ ᓴᒃᑯᕋᓛᓂᒃ.

ᔭᐃᒥᓯᐅᑉ ᖁᑭᐅᑎᕋᓛᖅ ᑎᒍᑦᑎᐊᖅᐹ 
ᐅᔾᔨᖅᓱᑦᑎᐊᖅᑐᓂ. ᐃᒻᒥᓄᑦ 
ᑐᕌᖅᑎᑦᑕᐃᓕᓯᒪᓪᓗᓂᐅᒡᓗ ᐊᑖᑕᒥᓄᓪᓗ, 
ᑲᐃᓪᓗᐃᕕᒋᓯᒪᖏᒃᑲᓗᐊᖅᑎᓪᓗᒍ. 
ᑲᐃᓪᓗᐃᕕᒋᓂᐊᕋᒥᐅᒃ ᑭᓯᐊᓂ ᐊᕿᒡᒋᖅᓯᒍᓂ.

ᖃᖅᑲᔮᑉ ᓴᓂᕌᓄᑦ ᖃᒡᓕᒋᐊᖅᐴᒃ ᐱᓱᒃᑐᑎᒃ. 
ᔭᐃᒥᓯᐅᑉ ᕿᒥᕐᕈᑦᑎᐊᕋᓱᒃᑐᓂᐅᒃ ᖃᖅᑲᔮᖅ. 
ᐊᕿᒡᒋᓂᒃ ᑕᑯᔪᓐᓇᕋᓂ, ᑭᓯᐊᓂ ᖃᐅᔨᒪᓪᓗᓂ 
ᐃᔨᖅᓯᒪᒃᑲᐅᓂᖏᓐᓂᒃ. ᐊᑖᑕᒌᒃ ᖃᓪᓕᒻᒪᕆᒃᑲᒥᒃ, 
ᓄᖅᑲᖅᑐᑎᒃ.

“ᒫᓂ ᖃᐅᔨᓴᕐᓗᓄᒃ ᐊᑯᓂᐅᖏᑦᑐᖅ ᐃᑲᕐᕌᕈᓯᕐᓂᒃ 
ᐊᓯᐊᓅᕐᓂᐊᖅᐳᒍᒃ,” ᐊᑖᑕᖓ ᐅᖃᑐᓂ. 
ᔭᐃᒥᓯᐅᑉ ᐊᓐᓄᕌᖏᑦ ᐅᖅᑰᔾᔪᑎᒋᓐᓇᓱᒃᑐᓂᒋᑦ. 
ᕿᐅᓕᖅᓴᕋᐃᓐᓂᐊᖅᑐᖅ ᕿᑲᑐᐃᓐᓇᕈᓂ.

22 23



ᐅᑕᖅᑭᒃᑲᓐᓂᐊᕐᔪᒃᑐᑎᒃ ᐃᑲᕐᕌᕈᓯᓂᒃ. ᔭᐃᒥᓯᐅᑉ 
ᖃᖅᑲᔮᑉ ᓴᓂᕋᖓ ᖃᐅᔨᓴᑲᑕᒃᑐᓂᐅᒃ. 
ᐊᑖᑖᑕ ᐅᖃᐅᑎᓚᐅᕆᓪᓗᓂᐅᒃ ᐊᕿᒡᒌᑦ 
ᑕᑯᔭᕐᓂᕐᓂᖅᓴᐅᓂᕋᖅᑐᓂᒋᑦ ᐅᐱᕐᖔᒃᑯᑦ. 
ᓱᓗᖏᑦ ᐊᓯᔾᔨᓕᖃᑦᑕᕐᒪᑕ, ᑭᓯᐊᓂ ᓱᓕ ᓄᓇ 
ᐊᐳᑎᐅᓪᓗᓂ. ᓱᓗᖏᑦ ᐊᓯᔾᔨᕌᖓᑕ ᑲᔪᕈᕌᖓᑕ 
ᑕᑯᔭᕐᓂᕐᓂᖅᓴᐅᓕᖃᑦᑕᕐᒪᑕ ᐊᐳᑎᑕᖃᖅᑎᓪᓗᒍ.

ᒫᓐᓇ ᑭᓯᐊᓂ, ᐊᑕᐅᓯᕐᒥᓪᓘᓐᓃᑦ ᐊᕿᒡᒋᕐᒥᒃ ᔭᐃᒥᓯ 
ᑕᑯᖏᑦᑐᖅ! “ᓇᓃᒻᒪᑕ ᐊᑖᑖ?” ᐊᐱᕆᓪᓗᓂ.

“ᓇᒦᑦᑐᒃᑭᐊᖅ,” ᐊᑖᑕᖓ ᑭᐅᓪᓗᓂ. 
“ᐊᓯᐊᓅᓚᐅᕐᓗᒃ.”

ᐊᓯᐊᓅᖅᑐᑎᒃ ᖃᖅᑲᔮᖅ ᑕᑯᒃᓴᐅᔪᐃᓐᓇᐅᓕᖅᑐᓂ. 
ᐃᑲᕐᕌᕈᓯᑦ ᖃᔅᓰᑦ ᖄᖏᕌᖓᑕ ᓅᒃᐸᒃᑐᑎᒃ 
ᐊᓯᐊᓄᑦ. ᑭᓯᐊᓂ ᒫᓐᓇ ᐊᕿᒡᒋᖃᖏᑦᑐᖅ. 
ᑕᑯᕕᒃᓴᐅᔪᓐᓃᕋᑕᖅᑐᓂ ᑖᓗᐊᓕᕐᒪᑦ. 

“ᑐᐱᑦᑎᓐᓄᑦ ᐅᑎᓚᐅᕐᒥᓗᒃ,” ᐊᑖᑕᖓ 
ᐅᖃᖅᑐᓂ. “ᐆᑦᑐᒃᑲᓐᓂᕐᓂᐊᖅᐳᒍᒃ.” 
ᔭᐃᒥᓯ ᐊᐃᑦᑖᕈᓱᒃᑲᓗᐊᖅᐳᖅ.

ᖃᐅᑎᓪᓗᒍ, ᔭᐃᒥᓯᒃᑯᒃ ᐊᑖᑕᒌᒃ ᐃᖅᑯᒻᒪᖅᐴᒃ 
ᓯᕿᓐᓂᓕᓚᐅᖅᑎᓐᓇᒍ. “ᑕᐃᓐᓇ ᐊᕿᒡᒋᖅ 
ᒪᒪᕐᓂᐊᖅᑐᐊᓘᔪᒃᓴᐅᔪᖅ,” ᐊᑖᑕᖓ 
ᐅᖃᖅᑐᓂ ᐅᓪᓛᕈᒻᒥᑕᖅᑎᓪᓗᒋᒃ. “ᐊᕐᓇᕕᐊᑦ 
ᖁᐃᑦᑎᑦᑎᐊᖅᑐᑯᓘᓲᑦ ᐃᒪᐃᓕᖅᑎᓪᓗᒍ ᐊᕐᕌᒍᒥ. 
ᐱᕙᒌᔭᖅᐸᓪᓕᐊᓕᖅᐸᖕᒪᑕ ᐃᕙᓛᕐᓂᕐᒥᓄᑦ.”

ᔭᐃᒥᓯ ᐊᕿᒡᒋᕈᒪᓪᓚᒃᑐᓂ. 
“ᕿᓄᐃᓵᕈᓐᓇᕐᓂᖅᓴᐅᓂᐊᓕᖅᑐᖓ ᑭᖑᓪᓕᕐᒥᑦ,” 
ᐅᖃᐅᑎᓪᓗᓂᐅᒃ ᐊᑖᑕᓂ.

ᖃᖅᑲᔮᑉ ᓴᓂᐊᓄᑦ ᐱᓱᒃᑐᑎᒃ ᓄᖅᑲᖅᐴᒃ. 
ᔭᐃᒥᓯ ᓈᓚᑦᑎᐊᕋᓱᐊᖅᑐᓂ. ᓯᕗᓪᓕᕐᒥ, 
ᑐᓵᔭᑐᐊᕆᓪᓗᓂᐅᒃ ᐊᓂᕐᓂᓂ. 

ᑕᕝᕙᓕ, ᐊᓯᖏᓐᓂᒃ ᑐᓵᓕᖅᑐᓂ. ᐊᓄᕆᕐᕙᓗᒃᑐᖅ 
ᓇᑎᕈᕕᐊᖅᑎᑦᑎᔪᖅ. ᑐᓴᕆᓪᓗᓂ ᑐᓗᒐᕐᕙᓗᖕᒥᒃ 
ᐅᖓᓯᒃᑐᒥᑦ.

ᑐᓴᒐᓛᒃᑭᓪᓗᓂ ᕿᑦᑐᐊᕙᓗᒃᑐᕐᒥᒃ. ᓂᒋᕐᒧᑦ 
ᕿᕕᐊᕋᒥ, ᐃᖕᓇ ᐊᕿᒡᒋᖅ ᐊᒡᒐᒃᑐᖅ ᐸᐅᕐᖓᓂᒃ!

ᓱᒃᑲᐃᑦᑐᓂ ᐅᔾᔨᖅᓱᑦᑎᐊᖅᑐᓂ, ᔭᐃᒥᓯᐅᑉ 
ᖁᑭᐅᑦ ᑲᐃᓪᓗᐃᓪᓗᓂᐅᒃ. ᑐᐃᒻᒥᓅᖅᑐᓂᐅᒃ. 
ᑐᕌᖅᑎᑦᑎᐊᖅᑐᓂᐅᒃ, ᖁᑭᕆᐊᖅᐳᖅ. ᑐᒃ! 
ᖁᑭᖅᑕᖓ!

“ᑕᐃᒫᑦᑎᐊᖅ, ᔭᐃᒥᓰ!” ᐊᑖᑕᖓ ᐅᖃᖅᐳᖅ 
ᐅᐱᒍᓱᒃᑐᓂ. ᔭᐃᒥᓯ ᐅᓪᓚᒃᓯᓪᓗᓂ ᖃᖅᑲᔮᑉ 
ᓴᓂᕌᓄᑦ. ᐆᒪᔪᕆᐅᖅᐳᖅ! ᐊᖏᔪᑯᓗᒃ, ᐊᕿᒡᒋᖅ 
ᖁᐃᓐᓂᑯᓗᒃ.

“ᖁᔭᓕᒋᐊᖓ ᐳᐃᒍᖅᑕᐃᓕᐅᒃ ᐆᒪᔪᖅᑕᐃᑦ,” 
ᐊᑖᑕᖓ ᐅᖃᖅᑐᓂ.

“ᖁᔭᓐᓇᒦᒃ ᑐᓂᔾᔪᑎᒋᕋᑖᕋᕕᑦ, ᐊᕿᒡᒌᖅ,” 
ᔭᐃᒥᓯ ᐅᖃᖅᐳᖅ. ᐊᑯᓂᒍᓱᒃᑐᖅ ᑕᑯᑎᑦᑕᕆᐊᖓ 
ᐊᓈᓇᑦᓯᐊᓂ.

ᐊᖑᓇᓱᒃᑐᑎᒃ ᐅᓪᓛᓕᒫᖅ. ᔭᐃᒥᓯ 
ᐊᑕᐅᓯᒃᑲᓐᓂᕐᒥᒃ ᐊᕿᒡᒋᕆᓪᓗᓂ ᐊᑖᑕᖓ 
ᐱᖓᓱᓂᒃ. ᐅᑎᕆᓪᓗᑎᒃ ᑐᐱᕐᒥᓄᑦ. ᑐᖅᑭᖅᑐᑎᒃ, 
ᐊᐅᒻᒥᑎᖏᓪᓗ ᐸᕐᓇᒃᑐᒋᑦ ᓴᓂᕐᓂᓪᓗ 
ᕿᒪᐃᖏᒃᑲᓗᐊᕐᒪᖕᒑᑎᒃ ᖃᐅᔨᓴᖅᑐᑎᒃ. ᓄᓇᒥᓄᑦ 
ᐅᑎᕆᐊᖅᐴᒃ.

ᔭᐃᒥᓯᒃᑯᒃ ᐊᖏᕐᕋᖅᐸᓪᓕᐊᓪᓗᑎᒃ ᖃᒧᑕᐅᔭᕐᒥ 
ᐃᑭᒪᓪᓗᓂ ᐅᐱᖅᑲᔪᖅ. ᖃᐅᔨᒪᒐᒥ 
ᐊᓈᓇᑦᓯᐊᖓᑕ ᐃᔨᖏᒃ ᖃᐅᒻᒪᒃᐹᓪᓕᕐᓂᐊᖅᑑᒃ 
ᐊᕿᒡᒋᖅᑲᐅᔭᖏᓐᓂᒃ ᑕᑯᒃᐸᑦ. 
ᓂᕆᑎᑦᑎᓂᐊᕋᒥ ᐃᓚᒥᓂᒃ ᐊᑯᓂᒍᓱᐊᔪᖅ!

ᔭᐃᒥᓯ ᐊᕿᒡᒋᖅᓯᐅᕆᐊᕆᐅᖅᑐᖅ. ᐊᒥᓱᓂᒃ ᐱᔭᒃᓴᖅᑕᖃᓲᖑᒻᒪᑦ 
ᖃᓄᐃᑦᑐᖃᖏᑦᑎᐊᖁᓪᓗᒍ, ᐊᖑᓇᓱᖕᓂᐊᖅᑎᓪᓗᒋᑦ. 

ᐊᐃᑉᐸᖃᖅᑐᓂ ᐊᑖᑕᒥᓂᒃ, ᔭᐃᒥᓯ ᐸᕐᓇᑦᑎᐊᖅᓯᒪᖕᒪᖔᑦ 
ᖃᐅᔨᓴᑦᑎᐊᖅᐳᖅ ᓄᓇᒥᒡᓗ ᐆᒪᔪᓂᒡᓗ ᐃᒃᐱᒍᓱᒃᑎᐊᕋᓗᐊᕐᒪᖔᕐᒥᓗ 

ᐊᖑᓇᓱᖕᓂᐊᖅᑎᓪᓗᒍ. ᕿᓄᐃᓵᕈᓐᓇᕆᐊᖃᕐᒪᑦ ᐊᔪᖏᓪᓗᓂᓗ 
ᐊᕿᒡᒋᕋᓱᖕᓂᐊᕐᓗᓂ.


